
Pentaqon Avropada əlavə 5000-ə qədər ABŞ 
hərbçisi yerləşdirilməsi planını təqdim edib

ABŞ Şərqi Avropa və Baltikyanı ölkələrə 5000-ə qədər hərbçi, gəmi və 
təyyarə göndərə bilər.

“The New York Times” nəşri 
müdafiə qurumunda məlumatlı 
mənbəyə istinadən bildirib ki, ABŞ 
prezidenti Co Bayden Baltikyanı 
ölkələrə və Şərqi Avropaya bir neçə 
min ABŞ əsgəri, eləcə də, döyüş 
gəmiləri və təyyarələri yerləşdirmək 
imkanını nəzərdən keçirir.

Qeyd olunur ki, Kemp Deviddə 
(ABŞ prezidentinin Merilenddəki 
iqamətgahı) görüşdə yüksək rütbəli 
Pentaqon rəsmiləri Baydenə Şərqi 
Avropa ölkələrinə 1000-dən  5000-ə 
qədər əsgər göndərilməsini, “vəziyyət 
pisləşərsə”, bu sayın 10 dəfə artırılmasını 
nəzərdə tutan bir neçə variant təqdim edib.

ABŞ prezidentinin müvafiq qərarı bu 
həftə verəcəyi gözlənilir.

“Xalq qəzeti”

“Şuşa ili”: reallığa baxış

Naftalan – təşəbbüslər 
və reallıqlar şəhəri

(bax səhifə 4)

İşğaldan azad edilmiş ərazilərə 
müntəzəm avtobus reysləri başladı

 İşğaldan azad edilmiş ərazilərə yanvarın 24-dən sərnişin 
 avtobuslarının müntəzəm reysləri başlayıb.

Reyslər Bakı–Şuşa, Bakı–Ağdam, 
Əhmədbəyli–Şuşa, Füzuli Beynəlxalq 
Hava Limanı–Şuşa və Bərdə–Ağdam 
istiqamətlərində şəhərlərarası avtobus 
marşrutları ilə yerinə yetirilir.

Artıq hər bir marşrut üzrə sınaq səfərləri 
həyata keçirilib, istismar ediləcək avtobusla-
rın sinifləri müəyyən olunub.

Reyslər Əhmədbəyli–Şuşa marşrutu 
üzrə həftədə 4 dəfə, digər istiqamətlər 
üzrə isə 2 dəfə olmaqla təşkil edilir. Füzuli 
Beynəlxalq Hava Limanı–Şuşa avtobus 
marşrutunun fəaliyyəti təyyarə aviareysləri 
ilə uzlaşdırılacaq.

ardı 3-cü səhifədə)

Azərbaycan Respublika-
sının Avropa Şurasına 
tamhüquqlu üzv qəbul 

olunmasından 21 il keçir. Bu 
dövrdəki fəaliyyətimiz, əldə 
olunan uğurlar və perspektivdə 
bizi gözləyənlər barədə çox 
yazmışıq. Ona görə də bu 
sətirləri xüsusi bir məqamı yada 
salaraq başlamaq istəyirik.

Belə ki, 2020-ci ilin payızındakı 
şanlı qələbəmizin ölkəmizə və 
regiona bəxş etdiyi yeni reallıqlar 
barədə danışan Prezident İlham 
Əliyev dəfələrlə vurğulamışdır ki, 
Azərbaycan bu haqq mübarizəsinə 
başlayanda beynəlxalq hüquq da 
bizim tərəfimizdə idi, dünyanın aparıcı 
beynəlxalq təşkilatları da. Dövlət 
başçımız qeyd edirdi ki, bütün aparıcı 
beynəlxalq təşkilatlar Azərbaycanın 
ərazi bütövlüyünü tanıyan qərar və ya 
qətnamələr qəbul etmişdir. 

Fikrimizcə, söhbət Avropa 
Şurasına üzvlüyümüzün 
ildönümündən getdiyinə görə məhz 
bu qurumun Cənubi Qafqazdakı 
münaqişə, Ermənistanın işğalçı, 
Azərbaycanın isə işğala məruz 
qalmış ölkə kimi tanınması barədə 
qəbul etdiyi sənədləri xatırlatmaq 
yerinə düşür. 

 2001-ci il aprelin 24- 27-də 
Avropa Şurası Parlament Assamb-
leyasının plenar sessiyası keçirilirdi. 
Azərbaycan parlamentinin AŞPA-dakı 
nümayəndə heyəti deputat İlham 
Əliyevin rəhbərliyi ilə ilk dəfə olaraq 
bu qurumun iclasında tamhüquqlu 
üzv kimi iştirak edir və elə ilk sessiya-
dan başlayaraq Ermənistanın işğalçı-
lıq siyasətinin nəticələri avropalıların 
diqqətinə çatdırılırdı. 

(ardı 2-ci səhifədə)

Azərbaycanın Avropa Şurasına qəbul edilməsi 
müstəqilliyimizin möhkəmlənməsində mühüm addım oldu

Biz ölkəmizin Avropa Şurasına qəbulunu yalnız 
indiyə qədər gördüyümüz işlərə, həyata  keçirdiyimiz 
islahatlara verilən qiymət kimi deyil, həm də 
ölkəmizə və xalqımıza doğru uzadılan dost əli kimi 
qiymətləndiririk... Azərbaycanın bayrağı Avropa 
Şurası sarayının önündə dalğalanacaqdır. Bu bayra-
ğın rənglərindən birinin mənası müasirləşmək, yəni 
avropalılaşmaqdır. 

Ulu öndər Heydər Əliyevin ölkəmizin  
Avropa Şurasına üzv qəbul edilməsi ilə əlaqədar 

keçirilən təntənəli mərasimdəki çıxışından.
Strasburq, 25 yanvar 2001-ci il.

Ötən il regional proqram 
uğurla həyata keçirilib

P rezident İlham Əliyevin Azərbaycanın bölgələrinə daim səfər etməsi, müxtəlif 
təyinatlı sosial-iqtisadi müəssisələrin açılışı mərasimlərində insanlarla 
görüşməsi, onların qayğıları, problemləri ilə dərindən maraqlanması xalq-

Prezident birliyinin, bağlılığının möhkəmlənməsində mühüm önəm daşıyır. Şübhəsiz 
ki, belə hal həm ölkənin getdikcə güclənməsinə, regionların inkişafına, əhalinin ri-
fahının daha da yaxşılaşmasına, həm də xalq-iqtidar vəhdətinin sarsılmazlığına 
müsbət təsir göstərir. 

Dövlətimizin başçısının 2021-ci ildə 
bölgələrə, ümumilikdə, 47 səfər etməsi də 
ölkə rəhbərinin regionların sosial-iqtisadi 
inkişafının, xüsusilə düşməndən təmizlənən 
ərazilərimizdə aparılan bərpa, tikinti-qurucu-
luq layihələrinin icrasının diqqət mərkəzində 
saxlamasının bariz ifadəsidir. 

Yeri gəlmişkən, dövlətimizin başçısının 
bölgələrə etdiyi səfərlərin 32-si işğaldan 
qurtulan torpaqlara olub. Bu səfərlər zamanı 
ölkə Prezidenti onlarla müəssisənin təməlini 
qoyub, yeni sosial-iqtisadi obyektlərin 

 açılışını gerçəkləşdirib, müvafiq strukturların 
rəhbərlərinə yenidənqurma, abadlıq-quru-
culuq tədbirləri ilə bağlı dəyərli tapşırıq və 
tövsiyələrini bildirib, eyni zamanda, əvvəlki 
gedişləri zamanı verdiyi tapşırıqların icrası 
ilə yerində maraqlanıb, həmçinin sakinlərlə 
görüşlər keçirib, qayğıları, istəkləri ilə maraq-
lanıb. Məhz elə bunun nəticəsidir ki, hesabat 
dövründə regional inkişaf strategiyası ardıcıl 
həyata keçirilib. 

Keçən il ərzində bölgələrdə sənayeləşmə 
siyasətinə uyğun olaraq, yüzlərlə müasir 
müəssisə, yeni istehsal sahələri yaradılıb, da-
xili tələbatın ödənilməsində yerli məhsulların 
payı əhəmiyyətli dərəcədə artıb, ixrac imkan-
ları genişlənib.

Beləliklə, 2021-ci ildə regionlarda:
– Sumqayıt Kimya Sənaye Parkında iki 

müəssisənin – “Azərsulfat” MMC-nin sulfat 
turşusu istehsalı, “Glassica” QSC-nin şüşə 
tara məhsullarının istehsalı zavodlarının 
təməli qoyulub, “Azerfloat” QSC-nin termo-
formasiya metodu ilə vərəqə şüşə istehsalı 
müəssisəsinin açılışı reallaşıb;

– Sumqayıt Kimya Sənaye Parkının 17-ci 
rezidenti olan “Azmonbat” MMC-nin istifadə 
müddəti bitmiş qurğuşun turşulu akkumul-
yator batareyalarının utilizasiyası aparılacaq 

müəssisə istifadəyə verilib;
– Hacıqabul Sənaye Məhəlləsinin açı-

lışı gerçəkləşib, məhəllənin rezidenti olan 
“Azərmaş” zavodu, tikinti materialları üçün 
avadanlıqların, yüngül tara və plastik su qab-
larının istehsalı müəssisələri işə salınıb;

– Hacıqabulda “Azərsun Şamaxı Aqro-
park” və “Agro Dairy” MMC-nin aqroparkı 
istifadəyə verilib;

– Naxçıvanda “Azərxalça” ASC-nin mux-
tar respublika filialı fəaliyyətə başlayıb;

– Şamaxıda Üzüm Tingçilik Mərkəzinın 
açılış mərasimi keçirilib;

– Qubada qablaşdırma vasitələrinin isteh-
salı müəssisəsi işə salınıb.

(ardı 3-cü səhifədə)

(bax səhifə 11)

Səməd Seyidov AŞPA-nın 
Monitorinq Komitəsinin  

birinci vitse-prezidenti seçilib
Azərbaycan Respublikası Milli 

Məclisinin Beynəlxalq münasibətlər 
və parlamentlərarası əlaqələr 
komitəsinin sədri, ölkəmizin Avropa 
Şurası Parlament Assambleyası 
yanında nümayəndə heyətinin 
rəhbəri Səməd Seyidov AŞPA-nın 
Monitorinq Komitəsinin birinci   
vitse-prezidenti seçilib.

Monitorinq Komitəsinin vitse-prezidenti 
seçkiləri qurumun yanvarın 24-də Strasburq-
da hibrid formatda işə başlayan qış sessiyası 
çərçivəsində keçirilib. 

Şəhla AĞALAROVA 
AZƏRTAC-ın xüsusi müxbiri

Strasburq

Azərbaycan və İran nümayəndə 
heyətləri  işğaldan azad edilmiş 

ərazilərə birgə səfər edib
İranın yol və şəhərsalma naziri, İran–Azərbaycan Hökumətlərarası Birgə 

İqtisadi Əməkdaşlıq Komissiyasının həmsədri Rüstəm Qaseminin başçılıq 
etdiyi nümayəndə heyəti ölkəmizə səfərə gəlib. 

Rəqəmsal İnkişaf və Nəqliyyat 
Nazirliyindən AZƏRTAC-a bildirilib ki, İran 
nümayəndə heyəti Azərbaycan Baş nazirinin 
müavini Şahin Mustafayevin başçılıq etdiyi 
nümayəndə heyəti ilə birlikdə işğaldan azad 
edilmiş ərazilərə səfər edib. Onlar Prezident 
İlham Əliyevin tapşırıqları əsasında həmin 
ərazilərdə həyata keçirilən nəqliyyat və digər 
infrastruktur layihələri ilə tanış olublar.

İlk növbədə, qonaqlara təyyarənin Tehran-
dan birbaşa reyslə endiyi Füzuli Beynəlxalq 
Hava Limanı barədə məlumat verilib, cəmi 9 
ay ərzində inşa olunduğu diqqətə çatdırılıb.

Sonra nümayəndə heyətləri Azərbaycanın 
Ermənistanla həmsərhəd Zəngilan rayo-
nunda Beynəlxalq nəqliyyat marşrutunun 
bir hissəsi olan Horadiz–Ağbənd dəmir yolu 
layihəsi üzrə görülən işlərlə tanış olublar. 
Tanışlıq zamanı layihənin əhəmiyyəti haq-

qında danışılıb, İranın bu layihədə iştirakının 
vacibliyi vurğulanıb.

Qonaqlar, həmçinin işğaldan azad edilmiş 
ərazilərdə inşa edilməkdə olan ikinci hava li-
manı – Zəngilan Beynəlxalq Hava Limanında 
aparılan tikinti işləri ilə tanış olublar.

Daha sonra Zəngəzur dəhlizində inşa olu-
nan avtomobil tunellərinə və Cocuq Mərcanlı 
qəsəbəsində dəmir yolu layihəsinə baxış 
keçirilib, avtomobil və dəmir yolu layihələri ilə 
bağlı təqdimatlar dinlənilib.

İşğaldan azad edilmiş ərazilərə səfər boyu 
qonaqlara ermənilər tərəfindən dağıdılmış 
şəhər və kəndlər barədə məlumat verilib. 
Səfərin sonunda nümayəndə heyəti Füzuli 
şəhəri ilə tanış olaraq bütün yaşayış və inf-
rastruktur obyektləri, o cümlədən məscidlərin 
tamamilə dağıdıldığının canlı şahidi olublar.

Azərbaycanın Müdafiə naziri  
Finlandiya Xarici İşlər Nazirliyinin 

nümayəndə heyəti ilə görüşüb

Yanvarın 24-də Azərbaycan Respublikasının Müdafiə naziri general-
polkovnik Zakir Həsənov ölkəmizdə işgüzar səfərdə olan Finlandiya Xarici 
İşlər Nazirliyinin Rusiya, Şərqi Avropa və Mərkəzi Asiya Departamentinin 
baş direktoru xanım Marya Livalanın rəhbərlik etdiyi nümayəndə heyəti ilə 
görüşüb.

Müdafiə Nazirliyinin mətbuat xidmətindən 
AZƏRTAC-a bildiriblər ki, general- polkovnik 
Zakir Həsənov Azərbaycan  Prezidenti, 
Silahlı Qüvvələrin müzəffər Ali Baş 
 Komandanı İlham Əliyevin rəhbərliyi ilə Vətən 
müharibəsində qazanılan qələbədən sonra 
azad edilən ərazilərdə görülən işlər, həmçinin 
Azərbaycan-Ermənistan dövlət sərhədindəki 
vəziyyətlə bağlı ətraflı məlumat verib.

Nazir Azərbaycan-Finlandiya hərbi 
əməkdaşlığının NATO-nun Sülh Naminə 

Tərəfdaşlıq Proqramı çərçivəsində uğurla 
həyata keçirildiyini bildirib.

Xanım M.Livala Finlandiya ilə Azərbaycan 
arasında qarşılıqlı əlaqələrin bundan sonra 
da inkişaf etdirilməsinin əhəmiyyətini vurğu-
layıb.

Söhbət zamanı ölkələrimiz arasındakı 
münasibətlər, regionda sülhün və sabitli-
yin gücləndirilməsi, eləcə də digər maraq 
doğuran məsələlər barəsində fikir mübadiləsi 
aparılıb.

Vahid əlaqələndirmə mərkəzlərində 
11 min şəxsə xidmət göstərilib

Prezident İlham Əliyevin 2021-ci il iyunun 25-də imzaladığı 
Fərmanla yaradılan vahid əlaqələndirmə mərkəzlərində ötən dövrdə 
şəhid ailələri üzvləri, müharibə ilə əlaqədar xəsarət almış hərbi 
qulluqçular və müharibə əlillərindən ibarət 11 min şəxsə xidmət 
göstərilib.

Əmək və Əhalinin Sosial Müdafiəsi 
Nazirliyinin İctimaiyyətlə əlaqələr və kom-
munikasiya şöbəsindən verilən məlumata 
görə, hazırda Bakı şəhərindəki və Abşeron 
rayonundakı DOST mərkəzlərində, həmçinin 
Gəncə şəhərində, Masallı və Ucar rayonların-
da regional vahid əlaqələndirmə mərkəzləri 
fəaliyyət göstərir.

Mərkəzlərdə həmin kateqoriyalara aid 
şəxslərə 39 qurum, 6 mərkəzi (Əmək və 
Əhalinin Sosial Müdafiəsi Nazirliyi, Müdafiə 
Nazirliyi, Səhiyyə Nazirliyi, Səfərbərlik və 
Hərbi Xidmətə Çağırış üzrə Dövlət Xidməti, 
İcbari Tibbi Sığorta üzrə Dövlət Agentliyi, 
Dövlət Sığorta Kommersiya Şirkəti) və 33 
yeri icra hakimiyyəti orqanı tərəfindən 26 
istiqamətdə xidmətlər “bir pəncərə”dən, 
operativ, şəffaf, vətəndaş rahatlığı və 
məmnunluğu prinsipi əsasında təqdim edilir.

Yaxın günlərdə digər regionlarda da vahid 
əlaqələndirmə mərkəzlərinin fəaliyyətə başla-
ması üçün hazırlıq işləri aparılır. 

67,4 hektar ərazi mina 
və partlamamış hərbi 
sursatdan təmizlənib

Azərbaycan Respublikasının Minatəmizləmə 
Agentliyi (ANAMA) işğaldan azad edilmiş 
ərazilərdə icra olunan minatəmizləmə 
əməliyyatları barədə həftəlik məlumatı açıqlayıb.

ANAMA-dan 
AZƏRTAC-a 
bildiriblər ki, 
yanvarın 17-dən 
22-dək Tərtər, 
Ağdam, Füzuli, 
Şuşa, Qubad-
lı, Cəbrayıl və 
Zəngilan rayonla-
rının ərazilərində 
aparılmış 
minatəmizləmə 
əməliyyatları 
zamanı piyada 
əleyhinə 3, tank əleyhinə 1 mina və 9 ədəd partlamamış hərbi 
sursat aşkarlanaraq zərərsizləşdirilib.

Həftə ərzində 67,4 hektar ərazi mina və partlamamış hərbi 
sursatdan təmizlənib.

(əvvəli 1-ci səhifədə)

Sessiyada 9 ölkə və AŞPA-da 
fəaliyyət göstərən 5 siyasi qrupu 
təmsil edən 29 nümayəndə tərəfindən 
imzalanmış “Ermənilər tərəfindən 
azərbaycanlı əhaliyə qarşı törədilmiş 
soyqırımının tanınması” adlı yazılı 
bəyanat və 14 ölkəni təmsil edən 20 
nümayəndə tərəfindən imzalanmış 
“Ermənistan və Dağlıq Qarabağ-
da saxlanılan müharibə əsirləri və 
girovları” adlı tövsiyə xarakterli təklif 
AŞPA-nın rəsmi sənədləri qismində 
yayıldı. Göstərilən sənədlərdə 
ermənilər tərəfindən Xocalı 
əhalisinin tamamilə qətlə yetirilməsi, 
Ermənistanın Azərbaycan ərazilərinin 
20 faizini işğal etməsi, Ermənistanda 
və işğal altındakı Azərbaycan torpaq-
larında uşaqlar, qadınlar və yaşlılar 
da daxil olmaqla, 783 azərbaycanlı 
girovun saxlanılması faktı və digər 
vacib məsələlər vurğulandı.

Bəli, AŞPA-dakı fəaliyyətimiz 
münaqişənin ədalətli şəkildə həll 
edilməsi üçün atılan addımlarla yadda 
qalmışdır. Bəs Azərbaycan tərəfi öz 
deputatlarının həmin tribunaya çat-
masına necə nail olmuşdu? Bu sualın 
çox yığcam cavabı var: Ulu öndər 
Heydər Əliyevin işləyib hazırladığı 
xarici siyasət kursunun reallaşdırılma-
sı nəticəsində. 

Müstəqillik tariximizin rəsmi 
sənədləri göstərir ki, ümummilli lider 
Heydər Əliyevin əsasını qoyduğu 
xarici siyasət kursunda beynəlxalq 
təşkilatlarla münasibətlərin qurul-
ması və inkişaf etdirilməsi prioritet 
istiqamətlərdən biri idi. Həmin siyasi 
kursun nəticəsi olaraq Azərbaycan 
dünyanın nüfuzlu beynəlxalq 
təşkilatlarının – BMT, ATƏT, Av-
ropa Şurası, İslam Əməkdaşlıq 
Təşkilatı, Qoşulmama Hərəkatı 
və digər mötəbər qurumların üzvü 
kimi onların işində yaxından iştirak 
edir. Ötən illərdə Azərbaycanın üzv 
olduğu və əməkdaşlıq etdiyi bütün 
beynəlxalq təşkilatlarla əlaqələri 
daha da genişlənib və möhkəmlənib. 
Azərbaycanın Avropa Şurasına üzv 
kimi qəbulu isə ölkəmizin beynəlxalq 
münasibətlər sistemindəki mövqe-
yinin formalaşmasında önəmli rol 
oynayıb.

Məhz ulu öndərin siyasi-diplomatik 
fəaliyyətinin nəticəsi olaraq, 1996-cı il 
martın 17-18-də Azərbaycan Avropa 

Şurasının Qanun vasitəsilə Demok-
ratiya üzrə Avropa Komissiyasına üzv 
qəbul olunub.Həmin il iyunun 28-də 
AŞPA bürosu Azərbaycana “xüsusi 
dəvət edilmiş qonaq” statusunun 
verilməsi barədə qərar qəbul etdi. 
İyulun 13-də isə Azərbaycan Res-
publikasının Prezidenti Heydər Əliyev 
Avropa Şurası baş katibinin adına 
məktub göndərərək, Azərbaycanın 
Avropa Şurasına tamhüquqlu üzv 
qəbul olunmaq və digər üzv dövlətlər 
kimi İnsan Hüquqlarının və Əsas 
Azadlıqlarının Müdafiəsi haqqında 
Avropa Konvensiyasına qoşulmaq 
arzusunda olduğunu bildirdi.

1997-ci il oktyabrın 10-11-də 
Azərbaycan Prezidenti Heydər Əliyev 
Avropa Şurası üzvü olan ölkələrin 
dövlət və hökumət başçılarının Stras-
burqda keçirilən ikinci Zirvə toplantı-
sında iştirak edib, Avropa Şurasının 
rəhbərliyi ilə Azərbaycanda demokra-
tik proseslərin gedişi, ölkəmizin Avro-
pa strukturları ilə əlaqələri barədə fikir 
mübadiləsi aparıb, Dağlıq Qarabağ 
münaqişəsinə dair Azərbaycanın 
mövqeyini açıqladı.

1998-ci il yanvarın 20-də isə Pre-
zident Heydər Əliyev “Azərbaycan 
Respublikası ilə Avropa Şurası ara-
sında əməkdaşlığın dərinləşdirilməsi 
və Azərbaycan Respublikasının 
Avropada mənafelərinin müdafiə 
edilməsi sahəsində tədbirlər haq-
qında”, 1999-cu il oktyabrın 21-də 
“Avropa Şurasında Azərbaycan Res-
publikasının təmsilçiliyinin təşkilati 

təminatı haqqında” sərəncamlar 
imzaladi. Əsrin sonuncu ili – iyunun 
26– 28-də AŞPA-nın növbəti sessi-
yasında Azərbaycan Respublikası-
nın Avropa Şurasının tamhüquqlu 
üzvlüyünə qəbul edilməsinə dair 
müsbət rəy verdi. Avropa Şurası 
Nazirlər Komitəsinin həmin il noyab-
rın 7-9-da keçirilən sessiyasında 
“Azərbaycanın Avropa Şurasına üzv 
olmağa dəvət edilməsi” adlı 14 saylı 
qətnamə qəbul edildi.

Nəhayət, yeni əsrin birinci ili-
nin ilk ayının 17-də Avropa Şurası 
Nazirlər Komitəsinin nümayəndələr 
səviyyəsində keçirilmiş iclasında 
Azərbaycan Respublikasının Avro-
pa Şurasına tamhüquqlu üzv qəbul 
edilməsinə dair qərar qəbul olundu. 
Yanvarın 25-də isə Prezident Heydər 
Əliyevin iştirakı ilə Strasburqda 
Azərbaycanın Avropa Şurasına üzv 
qəbul edilməsi münasibətilə rəsmi 
mərasim keçirildi və qurumun bina-
sının qarşısında dövlətimizin bayrağı 
ucaldıldı.

Həmin qurumdakı fəaliyyətimizin 
əsas uğurlarından biri deputat İlham 
Əliyevin AŞPA-dakı Azərbaycan və 
Türkiyə nümayəndə heyətlərinin birgə 
fəaliyyətinə nail olması, 2003-cü il 
yanvarın 27-də AŞPA bürosunun 
iclasında Azərbaycan Respublika-
sının Assambleyadakı nümayəndə 
heyətinin rəhbəri İlham Əliyev büro 
üzvü və AŞPA-nın vitse-prezidenti 
seçilməsi oldu. Cənab İlham Əliyev 
ölkəmizin 2014-cü il mayın 14-dən 

altı aylıq dövr üçün təşkilatın Nazirlər 
Komitəsində sədrlik etdi. 

... Xatırladaq ki, ulu öndər Heydər 
Əliyev 2001-ci il yanvarın 25-də 
Strasburqda həm Azərbaycanın Avro-
pa Şurası üznlüyünə qəbul edilməzi 
mərasimində, həm də AŞPA sessi-
yasında çıxış etmişdi. Bu sətirləri də 
ümummilli liderimizin sessiyadakı 
çıxışından seçdiyimiz cümlələrlə 
tamamlamaq istəyirik. Çünki həmin 
fikirlər Azərbaycanın 90-cı illər real-
lıqlarını kifayət qədər açıq şəkildə 
ifadə edir: “Ölkəmizdə qəbul edilən 
qanunlar Avropa Şurası ekspertlərinin 
bilavasitə iştirakı ilə hazırlanır. Hüquq 
islahatları nəticəsində hər bir insan 
şəxsiyyət azadlığı və toxunulmazlığı-
na, barəsində qaldırılmış işin müstəqil 
və qərəzsiz məhkəmə tərəfindən 
ədalətlə və açıq şəkildə araşdırıl-
masına, hüquq müdafiəsinə təminat 
almışdır.

2000-ci ilin iyununda mən 
korrupsiyaya qarşı mübarizənin 
gücləndirilməsi haqqında fərman im-
zalamışam. Həmin fərmana əsasən, 
korrupsiyaya qarşı mübarizəyə dair 
qanun və dövlət proqramı hazırlanır. 
Penitensiar sistemin islahatı uğurla 
aparılır. Məhbusların saxlanması 
şəraitini yaxşılaşdırmaq və Ədliyyə 
Nazirliyinin tabeliyinə verilmiş peni-
tensiar müəssisələrin idarə olunma-
sını təkmilləşdirmək üçün tədbirlər 
görülür.

Mənim təşəbbüsümlə son beş 
ildə 55 min şəxs barəsində amnistiya 
elan edilmişdir. Bundan əlavə, mən 
2500-dək məhbusu əfv etmişəm. 
Onların arasında hüquq müdafiəsi 
təşkilatlarının, Avropa Şurası Parla-
ment Assambleyası deputatlarının 
müraciəti ilə əfv olunanlar da vardır. 
Bu il yanvarın 16-da mən 9 minədək 
şəxs barəsində amnistiya elan olun-
masına dair təşəbbüslə respublika 
parlamentinə müraciət etmişəm...

Biz bundan sonra da Azərbaycan 
xalqının və dövlətinin  humanizm, 
insanpərvərlik ideallarına və 
prinsiplərinə, demokratiyaya, 
 qanunun aliliyinə, insan  hüquqlarına 
və əsas azadlıqlara hörmət 
bəslənilməsinə əsaslanan dəyərlərə 
sadiqliyini nümayiş etdirəcəyik”.

İttifaq MİRZƏBƏYLİ, 
“Xalq qəzeti”

Azərbaycanın Avropa Şurasına qəbul edilməsi 
müstəqilliyimizin möhkəmlənməsində mühüm addım oldu

Azərbaycan Respublikası Müharibə, Əmək və  
Silahlı Qüvvələr Veteranları Təşkilatının sədri  

İkinci Dünya müharibəsi veteranı Fatma Səttarovaya
Hörmətli Fatma xanım!

Əlamətdar yubileyiniz – anadan olmağı-
nızın 100 illiyi münasibətilə Sizi ürəkdən 
təbrik edirəm. 

Siz şərəfli ömür yolu keçərək bütün 
həyat və fəaliyyətinizi doğma Vətəninizə 
xidmətə həsr etmiş, İkinci Dünya 
müharibəsi illərində yenilməz iradə və 
qətiyyət nümayiş etdirmisiniz. 

Cəbhəyə könüllü yollanaraq Leninqrad 
şəhərinin mühasirəsi zamanı və Moskva 

ətrafında gedən döyüşlərdə fəal iştirakınız 
fədakarlıq və şücaətin bariz nümunəsi idi. 
Xalqımızın məhz Sizin kimi yüz minlərlə 
mərd övladlarının cəsarəti, igidliyi, 
əzmkarlığı sayəsində Azərbaycanın adı 
faşizmə qarşı mübarizənin ön cərgəsində 
yer almış dövlətlər sırasındadır.

Sonrakı dövrlərdə Siz ölkəmizin ictimai 
həyatında yaxından iştirak etmiş, gənclərin 
vətənpərvərlik və milli-mənəvi dəyərlər ru-
hunda tərbiyəsinə, layiqli vətəndaşlar kimi 
yetişməsinə töhfə vermisiniz. 44 günlük 

Vətən müharibəsi zamanı təmsil etdiyi-
niz Azərbaycan Respublikası Müharibə, 
Əmək və Silahlı Qüvvələr Veteranları 
Təşkilatı dövlətimizin, ordumuzun yanın-
da olmuş, qazilərimizə, şəhid ailələrimizə 
mənəvi dəstək vermiş, diqqət və qayğı 
göstərmişdir.

Hörmətli Fatma xanım,
Sizin həyat və mübarizə yolunuz 

Vətənə, xalqa sədaqət və ləyaqətlə xidmət 
nümunəsi, gənclərə və gələcək nəsillərə 
örnəkdir. 

Belə bir xoş gündə Sizə bir daha 
ən səmimi təbriklərimi yetirir, möhkəm 
 cansağlığı, xoşbəxtlik və fəaliyyətinizdə 
uğurlar arzulayıram.

Hörmətlə,

İlham ƏLİYEV 
Azərbaycan Respublikasının  

Prezidenti

Bakı şəhəri, 24 yanvar 2022-ci il

F.H.Səttarovanın  
“İstiqlal” ordeni ilə  

təltif edilməsi haqqında
Azərbaycan Respublikası 
Prezidentinin Sərəncamı
Azərbaycan Respublikası Konstitusiyasının 109-cu 

maddəsinin 23-cü bəndini rəhbər tutaraq qərara alıram:
Azərbaycan Respublikasının ictimai həyatında 

uzunmüddətli səmərəli fəaliyyətinə görə Fatma Hüseyn 
qızı Səttarova “İstiqlal” ordeni ilə təltif edilsin.

İlham ƏLİYEV 
Azərbaycan Respublikasının Prezidenti

Bakı şəhəri, 24 yanvar 2022-ci il

